
ОАК Рўйхати 
Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

 

Ижтимоий-гуманитар фанларнинг 

долзарб муаммолари электрон журнали 

1368-сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

масъулияти чекланган жамият. 

 

Таҳририят манзили: 

Тошкент шаҳри, Яккасарой тумани, Кичик 

Бешёғоч кўчаси, 70/10-уй. Электрон манзил: 

scienceproblems.uz@gmail.com 

Телеграм канал: 

https://t.me/scienceproblems_uz  

mailto:scienceproblems.uz@gmail.com
https://t.me/scienceproblems_uz

АРАБЛАР ТОМОНДАН ФАРҒОНАНИНГ ЗАБТ ЭТИЛИШИ ҲАҚИДАГИ 
МАЪЛУМОТЛАР ВА УЛАРНИНГ ТАҲЛИЛИ 

 
Аннотация. Мақолада Ўрта Осиёни араблар томонидан эгалланиши тарихини ўрганишда муҳим 

манба ҳисобланган Абу-л-Аббос Аҳмад ибн Йаҳйо ал-Балозурийнинг “Китоб футуҳ ал-булдон” асари 
таҳлил этилади. Манбада келтирилган Фарғона тарихига оид маълумотларга асосий эътибор қаратилган. 
Жумладан, бир қанча Араб халифалигининг ал-Ироқ ва Хуросондаги волийлари даврида водийга амалга 
оширган ҳарбий юришлар бошқа араб манбаларига қиёсий ўрганиш асосида тадқиқ этилган. 

Калит сўзлар: Абу-л-Аббос Аҳмад ибн Йаҳйо ал-Балозурий, “Китоб футуҳ ал-булдон”, Фарғона, ал-
Ироқ, Хуросон, Қутайба ибн Муслим, Саид ибн Амр ал-Ҳараший, Муслим ибн Саид, ал-Ашрас. 

INFORMATION ABOUT THE CONQUEST OF FERGHANA BY THE ARABS AND THEIR 
ANALYSIS 

 
Abstract. The article analyzes Abu-l-‘Abbas Ahmad ibn Yahya Al-Balozuri's “Kitab Futuh Al-Buldon”, 

considered an important source in the study of the history of the Arab occupation of Central Asia. The main 
attention is paid to the references to the history of Fergana, which are presented in the source. In particular, the 
military campaigns that a number of Arab caliphates undertook in the valley under their Wali in al-‘Iraq and 
Khurosan were researched on the basis of comparative study to other Arab sources. 

Keywords and phrases: Abu-l-‘Abbas Ahmad ibn Yahya Al-Balozuri, “Kitab Futuh Al-Buldon”, Fergana, al-

СВЕДЕНИЯ О ЗАВОЕВАНИИ ФЕРГАНЫ АРАБАМИ И ИХ АНАЛИЗ 
 
Аннотация. В статье анализируется “Китаб футух аль-бульдон” Абу-л-Аббаса Ахмада ибн Яхья Аль-

Балазури, который считается важным источником в изучении истории арабского завоевания Средней 
Азии. Основное внимание уделяется информации по истории Ферганы, представленной в источнике. В 
частности, военные походы нескольких арабских халифатов в долину во время их правления в Аль-Ираке 
и Хорасане были исследованы на основе сравнительного изучения других арабских источников. 

Ключевые слова: Абу-л-Аббас Ахмад ибн Яхья аль-балазури, “Китаб футух аль-бульдон”, Фергана, 

Кириш. VII асрнинг ўрталаридан бошлаб Араб халифалиги Хуросон ва 

Мовароуннаҳрни истило қилиш мақсадида ҳарбий юришлар бошлади. Мовароуннаҳр – 

Мовароуннаҳр араб тилида “дарё ортидаги [ер]” маъносини билдиради. VII асрдан сўнг 

Амударёдан шимолда, яъни Араб халифалиги таркибига кирувчи Ўрта Осиёда 

жойлашган ерлар шундай ном билан аталган. Ўрта асрларда бу номнинг форсча Вароруд 

шакли хам ишлатилган бўлиб, Тоҳирийлар даврида (IX) бу ном ҳудудий жиҳатдан 

Хуросон вилоятининг давоми ва ал-Машриқ номли “маъмур ер” (“рубʼ маскун”)нинг бир 

қисми сифатида тушунилган. Сомонийлар ҳукмронлиги бошланганда (IX аср охирлари) 

эса Мовароуннахр алоҳида маъмурий бирлик ҳисобланиб, Х асрдан бошлаб унга Хуросон 

ҳам қарашли бўлган. Ҳокимият Қорахонийлар қўлига ўтгандан кейин Мовароуннаҳр 

Туркистон номи билан ҳам аталган бўлиб, бу ном остида Араб халифалиги таркибига 

кирган қадимги Туркистон ерлари назарда тутилган.[13] 

Хуросон – Ўрта Осиёнинг жануби-ғарби ва Эроннинг шимоли-шарқида 

жойлашган тарихий вилоят. Унинг номи паҳлавий тилида xwrasan — “куёшнинг чиқиш 

ери”, “шарқ” маъносини билдиради. Сосонийлар даврида Хуросон Эроннинг шимоли-

шарқидаги алоҳида маъмурий бирликни ташкил этган бўлиб, унда Бахл (Балх), Марв, 

Харе(в) (Хирот), Гушан(г), Тос (Тус), Нев-Шахпур (Нишопур), Каен, Дахистон, Комиш 

каби шаҳар ва вилоятлар бўлган. Хуросон ҳукмдори испахбад деб аталган.[14] 

 Араблар босқини бу ҳудудларда яшаётган халқлар учун оғир синов бўлди. Кучли 

душманга юзма-юз келган маҳаллий ҳукмдорлар босқинчиларга қарши курашда бир-

биридан ёрдам олишга, ғанимларга қарши ягона коалиция тузишга ҳаракат қилдилар. 

VII асрнинг ўрталари ва иккинчи ярмида истилочилар ҳужумига дучор бўлган 

Сосонийлар давлати ва Суғд ҳукмдорларининг даъвати билан Фарғона подшолари ҳам 

қарши жангларда иштирок эта бошладилар. 

Фарғона водийсига арабларнинг кириб келиши Қутайба ибн Муслим томонидан 

713–715 йилларда амалга оширилган ҳарбий юришлардан бир неча ўн йил олдин содир 

бўлганлиги тарихий манбалардаги маълумотлар орқали бизгача етиб келган. 

Арабларнинг VII аср биринчи ярмида ва ундан кейинги даврларда Фарғонага 

босқинлари бу ерда сиёсий инқироз авжига чиққан вақтга тўғри келади.  

Араб халифалиги даврида Осиёнинг катта қисми араблар ҳамда уларнинг 

ёрдамчилари бўлган форслар томонидан эгалланади. Ўрта Осиёнинг энг кеч араблар 

томонидан эгалланган ҳудуди Фарғона водийси ҳисобланади. Фарғонанинг нисбатан 

кеч эгалланишининг турли сабаблари бор. Аввало, водийнинг қулай географик 

жойлашуви арабларга қарши курашда шарқдаги кўплаб қабилалар ҳамда 

хитойликлардан кўмак олишига қўл келади. Шунинг учун араблар бирнеча ўн йиллар 

мобайнида Фарғонага гоҳ ғолибона, гоҳида эса омадсиз ҳарбий юришлар ташкил 

этишган. Ушбу ҳарбий юришларнинг тарихини ўрганишда араб тилли манбалар [1-9], 

жумладан Абу-л-ЪАббос Аҳмад ибн Яҳё ал-Балозурийнинг “Китоб футуҳ ал-булдон” 

асари асосий ўрин тутади. 

Адабиётлар таҳлили ва методология. Балазурий IХ асрда яшаган тарихчи ва 

географ олим, мусулмон тарихчиларининг дастлабкиси ҳисобланган Мадоинийнинг 

шогирдидир. Унинг биз учун энг муҳим асари “Китоб футуҳ ал-булдон” Араб 

халифалигининг Ўрта Осиё, жумладан, Фарғона водийсига бир аср давомидаги 

истилочилик юришлари тарихини ўрганиш бўйича асосий манбалардан бири 

https://doi.org/10.47390/SP1342V3I6/SY2023N06

ҳисобланади. Асарнинг араб тилидаги танқидий матни де Гуе томонидан Лейденда 1866 

йилда нашр этилган [11: 1376]. “Китоб футуҳ ал-булдон”нинг Хуросон истилоси қисми 

тожикистонлик олим Г.Гоипов, Ш.Закиров [12: 10: 123-235] томонидан рус ва 

Ш.Камолиддин томонидан ўзбек тилига таржима қилинган [1]. Мазкур асарда Фарғона 

тўғрисида маълумотлар кам бўлсада, аммо маҳаллий манбалар йўқлиги сабаб ушбу 

маълумотлар ҳам тадқиқот учун аҳамиятлидир. Унда келтирилган маълумотларни 

бошқа манбалар билан қиёсий тарзда солиштириб фойдаланиш мумкин. 

Натижалар ва муҳокама. Манбада Фарғонанинг араблар томонидан эгалланиши 

тўғрисида қуйидаги маълумотларни ўқишимиз мумкин: Дедилар: Кейин ал-Ҳажжож 

Қутайба ибн Муслим ал-Боҳилийни Хуросонга [волий] этиб тайинлади. 

[Кейин] Қутайба Марвга кетди ва укаси Солиҳни [қўшин билан] Мовароуннаҳрда 

қолдирди. Солиҳ Фарғона [вилояти]даги Косон ва Ураштни фатҳ этди. Наср ибн Сайёр у 

билан бирга унинг қўшинида эди. У Фарғонадаги ...харни фатҳ этди, [кейин] у Хишкатни 

фатҳ этди. Бу [Фарғона]нинг қадимги пойтахти эди. Косон ва Урашт аҳолиси [арабларга 

қарши] қўзғолон кўтарди ва уларни марҳум амир ал-муъминин ал-Мунтасир биллоҳ 

халифалиги [даври]да охирги бўлиб Нуҳ ибн Асад фатҳ этди. 

У [яна] деди: [Қутайба] Байканд, Киш, Насаф ва аш-Шошни фатҳ этди ва Фарғонага 

юриш қилиб, унинг бир қисмини фатҳ этди. [Кейин] у ас-Суғд ва Ушрусанага юриш 

қилди [1: 33-36]. Ушбу таржимада арабларнинг VIII аср бошларида Фарғонага амалга 

оширилган муҳим ҳарбий юриши тасвирланган. Аммо арабларнинг бу юриши ҳудудни 

халифалик таркибига қўшиб олиш эма, балки ҳарбий ўлжалар мақсадида амалга 

оширилган. Чунки орадан таҳминан 2 йил ўтгач Қутайбанинг шахсан ўзи водийга 

бостириб келади ҳамда унинг катта қисмини забт этади. 

Фарғонани тўлалигича халифаликка бўйсундириш Қутайбага насиб этмайди. У 

715 йилда Фарғонада араб аскарлари томонидан ўлдирилади. Бу ҳақда Балозурий 

шундай ҳикоя қилади: [Лекин шунга қарамай], Вакиʼ ибн Ҳассон Қутайбанинг чодири 

томон юрди. [Одамлар] унга қўшилдилар. Қутайба ўзининг оиласи ва унга содиқ қолган 

одамлар билан [бирга ўтирган] эди. Унинг укаси Солиҳ ўзининг ғуломига деди: “Менга 

камонимни бер”. Кимдир унга [бошини] чайқаб: “Бу кун камон [ишлатадиган] кун эмас”, 

деди. [Шу вақт] дабба қабиласидан [бўлган бир] одам [Солиҳ]га ўқ отиб, унинг кўксини 

яралади. У йиқилди. Уни чодирга олиб кирдилар ва у жон берди. Қутайба унинг боши 

устида [эди]. Қутайба ъажамлар [қўшини]га бошчилик қилган Ҳайёнга [тинмай]: 

“Ҳужум қил”, дер эди, у [эса]: “Ҳали эрта”, деб жавоб берар эди. [Шу вақт] ъажамлар 

арабларга ҳужум қилдилар. Ҳайён [уларга] деди: “Эй, ъажамлар! Нега сизлар Қутайба 

учун ўзларингни ўлдиряпсизлар? Унинг сизларга яхшилаб келтирган кулфатлари 

учунми?» [Ҳайён] улар билан [бирга] тамим қабиласи [томон]га ўтди. Одамлар 

[орасида] ғулғула [бошланди]. Қутайба билан [фақат] унинг ака-укалари, оиласи 

аъзолари ва ас-Суғд подшоҳларининг ўғилларидан бир нечтаси қолиб, уни [оғир дамда] 

тарк этишни истамадилар. Чодирнинг [ён] арқонлари ва [чодир] томининг арқонлари 

қирқилди, [чодирнинг томи] Қутайбанинг устига тушди, [чодир] томининг устуни [эса 

унинг] бошига тушиб, уни ўлдирди. Абдуллоҳ ибн Алвон унинг бошини [танасидан] 

жудо қилди. 

[Баъзи] одамлар, улар [жумласи]да Ҳишом ибн ал-Калбий [ҳам шундай] дедилар: 

[Одамлар Қутайба] нинг чодирига [бостириб] кирдилар, [кейин] уни Жаҳм ибн Заҳр ал-

Жуъфий ўлдирди, Саъд ибн Мажд уни [қилич билан] урди, Ибн ЪАлвон [эса] унинг 

бошини [танасидан] жудо қилди.  

Дедилар: [Қутайба] билан [бирга яна бир қанча] одамлар – унинг ака-укалари, 

оиласи аъзолари ва ас-Саммў [исмли] хотини [ҳам] қатл этилдилар. [Фақат] Дирор ибн 

Муслим омон қолди, тамим қабиласи [одамлари] унга шафқат қилдилар. 

[Кейин] ал-азд [қабиласининг одамлари] Қутайбанинг бошини ва унинг узугини 

олдилар. Қутайбанинг бошини Вакиъга келтирдилар. [Вакиъ] уни Салит ибн Атийя ал-

Ҳанафий билан Сулаймон [ибн Абд ал-Малик]га юборди. 

Одамлар боҳила [қабиласи] ни талон-тарож қилмоқчи бўлдилар, [лекин бошқалар 

уларни] бундан қайтардилар.  

Вакиъ Абу Мижлаз Лоҳиқ ибн Ҳумайдга уни Марвга [ҳоким] этиб тайинлаш 

ҳақида [мактуб] ёзди. [Лоҳиқ] буни қабул қилди, одамлар [ҳам] бунга рози бўлдилар. 

Қутайба ўлдирилган вақтда 55 ёшда эди [1: 39-40]. 

Асарда Муслим ибн Саъиднинг Фарғонага амалга оширган омадсиз юриши ҳам 

ҳикоя қилинади. Жумладан: ал-Ироқга [Шу вақт] Ҳишом Холид ибн Абдуллоҳ ал-

Қасрийни ал-Ироқга [волий] этиб тайинлади. [Холид эса] укаси Асад ибн Абдуллоҳни 

Хуросонга волий этиб тайинлади. Муслим ибн Саъид бу [хабар]ни эшитиб, [Марвдан] 

кетди ва Фарғонага келди. [Муслим] унинг бош шаҳрини эгаллаб, [у ерда] дарахтларни 

кесди ва иморатларни бузди. Турк хоқони қўшини билан унга қарши юриш қилди. 

[Муслим] Фарғонадан [зудлик билан] кетиб, бир кунда уч марҳала [масофа]ни босиб 

ўтди ва унинг отлари ҳолдан тойди. Турклар [келиб], унинг қўшинини йўқ қилдилар. 

Шоирлардан бири [бу ҳақида] деди: 

Сен биз билан [вазифангдан] четлатилишингдан қўрқиб юриш қилдинг, [чунки 

сен] бош кўтарган эдинг. 

[Лекин] сен ўзининг ғурурини [сенга] кўрсатган дунё қутула олмадинг [1:312]. 

Бундан кўринадики Муслим ибн Саъид ўз лавозимини сақлаб қолиш мақсадида водийга 

ғолибона юриш қилган. Аммо унинг режаси амалга ошмади ва бу арабларга қимматга 

тушди. 

Асарнинг халифа ал Маъмунга бағишланган қисмида муаллиф Фарғонанинг 

тўлиқ эгалланиш жараёни ҳақида маълумот беради. Жумладан: Дедилар: амир ал-

муъминин ал Маъмун халифа бўлганда, ас-Суғд ва Ушрусанага, [шунингдек], унга қарши 

қўзғолон кўтарган Фарғона аҳлига карши қўшин юборди. У Хуросонда турган даврида 

[ҳам], ундан кейин [ҳам] уларга қарши [тўхтовсиз] урушлар ва юришлар олиб борди. [ал-

Маъмун] уларга [қарши] отлиқ [қўшин]ларни юборганда, уларни ислом [дини] қабул 

этишга, итоат қилишга даъват этар ва уларни [бойликлар билан] қизиқтириб, 

[мактублар ҳам] ёзар эди [1: 340]. Бу маълумотлардан кўринадики, IX аср бошларида ҳам 

араблар томонидан бўйсундирилган Ўрта Осиёнинг қолган ҳудудлари қаторида 

Фарғона маърифатли халифа сифатида таърифланган ал Маъмунга қарши исён 

кўтаради. Ал Маъмун эса уларни фақат қурол кучи билан эмас, балки дипломатик 

йўллар билан ҳам тинчлантиришга уринади. 

Балозурий ўз асарининг ал-Муътасим тарихига бағишланган қисмида муҳим 

маълумот бериб ўтади унда: Кейин ал-Муътасим биллоҳ халифа бўлди. У ҳам худди 

шундай [қилар] эди. Ҳатто [шундай бўлдики], [энди] унинг қўшинининг кўпчилик 

қисмини суғдлар, фарғоналиклар, ушрусаналиклар, шошликлар ва бошқалардан 

[иборат] Мовароуннаҳр аҳли ташкил этди. Уларнинг подшоҳлари унинг олдига [кўп] 

келар эдилар ва у ерлардаги аҳоли орасида ислом ғалаба қилди. У мамлакат аҳли [энди] 

орқа томондаги туркларга [қарши ўзлари] юриш қила бошладилар. 

Абдуллоҳ ибн Тоҳир ўғли Тоҳир ибн Абдуллоҳни ғузлар мамлакатига юриш 

[қилиш учун] юборди. [Тоҳир] ундан олдин ҳали [араблардан] ҳеч кимнинг [оёғи] 

етмаган ерларни фатҳ этди. Менга ал-Умарий, [у эса] ал-Ҳайсам ибн Адий [сўзи]дан, [у 

эса] Ибн Айёш [сўзи]дан гапириб бердики, Қутайба арабларни Мовароуннаҳрга кўчириб 

келтирди, уларни ҳатто Фарғона ва аш-Шош ерларига [ҳам] жойлаштирди [1: 347]. Ушбу 

маълумотлардан хулоса қилсак, араблар халифа ал-Муътасим даврида Ўрта Осиёни 

тўлиғича бўйсундириб, уларнинг маҳаллий аҳолиси ўзларининг хизматларига олишни 

бошлашади. Шунингдек, маҳаллий аҳоли устидан ўз сиёсатлари юргизишни 

осонлаштириш мақсадида Ўрта Осиёга араб қабилаларини жойлаштришадилар. 

Хулоса. Хулоса қилиб айтганда, Араб халифалиги бошқаруви даврида Фарғонада 

юз берган сиёсий жараёнларни ўрганишда Балозурий асарида қимматли манбалар 

сирасига киради. Унда келтирилган Фарғонани эгалланиши, Қутайбанинг водийда 

ўлдирилиши ва бошқа маълумотлар тарихимизни тиклашда муҳим ўрин тутади. 

